
Sankatamochana Shriramashtakam

సఙ్కటమోచన శ్రీరామాష్టకమ్ 

శ్రీరఘునన్దన  -పఙ్కజలోచన ముక్తిమహాజన-రావణహారీ
త్వం విభుశఙ్కర-సర్వచరాచర-ధర్మవిశారద-దైత్యవిదారీ  ।

పాహి దయామయ-కార్మ్ముకశోభన-భూమిసుతాధర-నీలశరీరీ
సఙ్కటమోచన-కోశలవన్దన  లక్ష్మణపూర్వజ-రామవిహారీ ॥ ౧॥

శాన్తసుకోమల-నీరజసున్దర -బన్ధువిభీషణ -పాలనకారీ
సూర్యకులోద్భవ-దాశరథిప్రియ -భారతభూషణ-విశ్వవిహారీ ।

వానర-భల్లుక -సేవిత హే ఖర-దూషణదానవ-మారణకారీ
భక్తిమతీ-శబరీ-కులపాలక-ధీవరతారక-రాక్షసవైరీ  ॥౨॥

బ్రహ్మ -దివాకర-వహ్నివినాయక-వాసవవన్దిత -శీతలవారి
పాశి-మహేశ-సురార్చిత-పఙ్కజ-పాదమనోహర-హైమవిధారీ  ।

దుర్గతినాశన -దుఃఖవినాశన-మోహమహార్ణవ -తారణకారీ
హే రఘునాయక-కష్టవిమోచక -సంసృతితారక-జీవనధారీ ॥ ౩॥

మైథిలచర్చిత -శఙ్కరకోదణ్డ -ఖణ్డిత -మణ్డిత -దణ్డకచారీ
పఞ్చవటీవన-చారణశేఖర-పైతృకసత్య -సుపాలనకారీ ।

బాలివినాశన-అఙ్గదభాజన  వానరపుఙ్గవ -భక్తివిధారీ
ఆదర్శశాసక-ఘోషితరాఘవ-విశ్వజనాశ్రయ -పోషణకారీ ॥ ౪॥

హే కరుణామయ-భాగవతోత్తమ-నీలకలేవర-ధారణకారీ
భక్తిమహాధన-దాయక-మాయిక-మానవపుఙ్గవ -గోలకచారీ ।

నాథమహాప్రభు -విశ్వసురేశ్వర-సార్థకభారత -భూమివిహారీ
వైష్ణవనాయక  -నామమహాసుఖ-గాయక-పార్వణ-సౌఖ్యవిధారీ ॥ ౫॥

గౌతమ-కౌశిక-ఋషిగణార్చిత-భార్గవదర్ప -విఖణ్డనకారీ
దుష్టదశానన -మూలవినాశన-కౌణపసఙ్ఘ -విఘాతనభూరిః ।

వానరయూథ-మహాబల-ధారక-గైరికవస్త్ర  -విధారణకారీ
శ్యామల-సున్దర -నిత్య-నిరఞ్జన -దేవగణేశ్వర-విష్ణుమురారిః  ॥౬॥

సఙ్కటమోచన శ్రీరామాష్టకమ్ 

మఞ్జులదర్శన -కఞ్జసులోచన -నికుఞ్జమోహన -ధామవిహారీ
పిఞ్జమహాధన -మానవరఞ్జన -సజ్జనమజ్జన  -పౌరుషభారీ ।

దానవపఞ్జర -పాతితదారుణ-యుద్ధమహాజయ -ఘోషవిధారీ
వైష్ణవశస్త్ర   -విధారణశేఖర-కాలమహానల-నాశనకారీ ॥ ౭॥

అక్షయకీర్తి-గుణాశ్రయకల్పిత -కామవితాడన-కల్మషహారీ
దక్షనరేశ్వర-ముక్తిసురేశ్వర-కారణకార్య-విశేషవిధారీ ।

భావవినోద-కలాకరమాలిక-జూటసుశోభన-స్వస్తికధారీ
నీలవలాహక-మూర్తిమనోహర-తీర్థనియామక -యజ్ఞవిహారీ  ॥౮॥

ఇతి నన్దప్రదీప్తకుమారవిరచితం    సఙ్కటమోచన శ్రీరామాష్టకం   సమ్పూర్ణమ్  ।

